
Straitéis Chomhlíontach Ríomhthráchtála

A. Cúlra

Trasuíodh an Treoir maidir le Ríomhthráchtáil[footnoteRef:1] i ndlí na hÉireann trí I.R. Uimh. 68 de 2003 - Rialacháin 2003 na gComhphobal Eorpach (Treoir 2000/31/CE) (“Rialacháin 2003”). Díolmhaíonn Rialacháin 16 go 18 de Rialacháin 2003[footnoteRef:2] soláthróirí seirbhíse idirghabhála ó dhliteanas maidir le hábhar neamhdhleathach a tharchuireann nó a uaslódálann úsáideoir. Baineann roinnt coinníollacha leis sin, mar shampla, nach bhfuil eolas ag an soláthraí ar nádúr neamhdhleathach an ábhair agus gur gá dó é a bhaint go gasta má fhoghlaimíonn sé faoin ngníomhaíocht neamhdhleathach. [1:  Treoir 2000/31/CE maidir le roinnt gnéithe dlí a bhaineann le seirbhísí na sochaí faisnéise, ríomhthráchtáil go háirithe, sa Mhargadh Inmheánach.]  [2:  Féach Aguisín le haghaidh téacs iomlán Rialacháin 16-18.] 

Foráiltear in Airteagal 15 den Treoir maidir le Ríomhthráchtáil[footnoteRef:3] nár cheart do Bhallstáit oibleagáid ghinearálta a fhorchur ar sholáthróirí seirbhíse idirghabhála maidir le monatóireacht a dhéanamh ar an bhfaisnéis a tharchuireann nó a stórálann siad, agus nár cheart do Bhallstáit oibleagáid ghinearálta a fhorchur maidir le fíricí nó cúinsí a léiríonn gníomhaíocht neamhdhleathach a lorg go gníomhach. [3:  Féach Aguisín le haghaidh téacs iomlán Airteagal 15.] 

Faoin Acht Craolacháin 2009, arna leasú, is féidir le Coimisiún na Meán (an “Coimisiún”) glacadh le cóid sábháilteachta ar líne agus[footnoteRef:4] iad a chur i bhfeidhm ar sheirbhísí ainmnithe ar líne.[footnoteRef:5] Féadfaidh an Coimisiún ábhar treorach agus fógraí comhairleacha maidir le sábháilteacht ar líne a ullmhú freisin.[footnoteRef:6] [4:  Alt 139K.]  [5:  Alt 139L.]  [6:  Alt 139Z.] 

Tá soláthróirí seirbhísí ainmnithe ar líne i dteideal tairbhe a bhaint as díolúintí dliteanais faoi Rialacháin 16 go 18 de Rialacháin 2003, agus as an gcosc ar Bhallstáit oibleagáidí a fhorchur atá clúdaithe faoi Airteagal 15 den Treoir maidir le Ríomhthráchtáil.
Éilíonn Alt 139ZF[footnoteRef:7] den Acht Craolacháin 2009, arna leasú, go réitíonn an Coimisiún Straitéis Chomhlíontach Ríomhthráchtála ina leagtar amach a chur chuige maidir le cinntiú go dtagann cóid sábháilteachta ar líne, ábhar treorach agus fógraí comhairleacha maidir le sábháilteacht ar líne le Rialacháin 16-18 de Rialacháin 2003 agus le hAirteagal 15 den Treoir maidir le Ríomhthráchtáil. [7:  Féach Aguisín le haghaidh téacs iomlán Alt 139ZF.] 

Leagann an Straitéis Chomhlíontach Ríomhthráchtála cur chuige an Choimisiúin amach, faoi mar is gá faoi S139ZF. Níl téacs sonrach forálacha a d’fhéadfadh a bheith i gceist i gcóid sábháilteachta ar líne ná in ábhar treorach nó fógraí comhairleacha maidir le sábháilteacht ar líne ann: forbrófar an téacs sonrach, agus, más cuí, lorgófar tuairimí maidir leis i gcomhthéacs gach cóid, ábhar nó fógra comhairleach sábháilteachta ar líne.
Le héifeacht ón 17 Feabhra 2024, cuirfear Airteagail 4, 5, 6 agus 8 den Ghníomh um Sheirbhísí Digiteacha in ionad na n-airteagal cuí sa Treoir maidir le Ríomhthráchtáil.[footnoteRef:8] Níl aon athrú ábhartha ar na forálacha. [8:  Rialachán (AE) 2022/2065 maidir le Margadh Aonair do Sheirbhísí Digiteacha agus lena leasaítear Treoir 2000/31/CE.] 

Mar sin, leagtar amach sa Straitéis Chomhlíontach Ríomhthráchtála seo cur chuige an Choimisiúin maidir le cinntiú go dtagann cóid sábháilteachta ar líne, ábhar treorach agus fógraí comhairleacha maidir le sábháilteacht ar líne le hAirteagail 4, 5, 6 agus 8 den Ghníomh um Sheirbhísí Digiteacha.


B. Cur chuige i leith leanúnachais maidir le díolúintí ó dhliteanas

1. Is sárú é mura gcloítear le cód sábháilteachta ar líne agus d’fhéadfadh soláthraí seirbhíse ainmnithe a bheith faoi dhliteanas smachtbhanna airgeadais agus riaracháin mar thoradh air. É sin ráite, ní sárú a bhíonn i gceist má theiptear ar chloí le hábhar treorach agus fógraí comhairleacha maidir le sábháilteacht ar líne.

2. Mar sin, ní bheidh sna cóid sábháilteachta ar líne ná sna hábhair threorach agus fógraí comhairleacha maidir le sábháilteacht ar líne foráil ar bith lena leagtar síos gur sárú é do sholáthróir seirbhíse ainmnithe ábhar neamhdhleathach a tharchur nó a óstáil, a fhad is go gcloíonn an soláthróir leis na coinníollacha i Rialacháin 16 go 18 de Rialacháin 2003 (nó leis na coinníollacha comhfhreagracha in Airteagal 4, 5 agus 6 den Ghníomh um Sheirbhísí Digiteacha). Ní imreoidh rud ar bith sa Straitéis seo ná i gcóid ar bith sábháilteachta ar líne ná in ábhair threorach nó fógraí comhairleacha sábháilteachta ar líne ar bith tionchar ar chumas na soláthróirí leas a bhaint as na cosaintí a thugtar in Airteagal 7 den Ghníomh um Sheirbhísí Digiteacha.

3. Ar mhaithe le haon amhras a bhaint, beidh foráil i ngach ceann de na cóid sábháilteachta ar líne sa chéill, d’ainneoin foráil ar bith eile an chóid sábháilteachta ar líne, nach mbeidh soláthróir seirbhíse ainmnithe ciontach de shárú de bhíthin amháin gur ann d’ábhar neamhdhleathach ar a sheirbhís: 

a. i gcás gníomhaíochtaí óstála, ar chuntar go sásaítear coinníollacha Rialachán 18 de Rialacháin 2003/ Airteagal 6 den Ghníomh um Sheirbhísí Digiteacha;

b. i gcás gníomhaíochtaí taiscthe, ar chuntar go sásaítear coinníollacha Rialachán 17 de Rialacháin 2003/ Airteagal 5 den Ghníomh um Sheirbhísí Digiteacha;

c. i gcás cainéil fhóraigh, ar chuntar go sásaítear coinníollacha Rialachán 16 de Rialacháin 2003/ Airteagal 4 den Ghníomh um Sheirbhísí Digiteacha.

4. Ag brath ar na prionsabail a bhunaítear i bparagraf 2 agus 3, d’fhéadfadh forálacha a bheith i gcóid sábháilteachta ar líne ina leagtar síos gur sárú é gan an t-ábhar neamhdhleathach a bhaint go tapa a luaithe a bhíonn an soláthróir ar an eolas maidir le nádúr neamhdhleathach an ábhair, agus d’fhéadfadh soiléiriú breise a bheith iontu maidir lena bhfuil i gceist le tapa i gcásanna faoi leith.

5. Ag brath ar na prionsabail a bhunaítear i bparagraf 2 agus 3, d’fhéadfadh forálacha a bheith i gcóid sábháilteachta ar líne a chuireann ceangal ar sholáthróirí bearta a ghlacadh leis an mbaol go mbeidh ábhar neamhdhleathach ar a seirbhísí a laghdú. Mura gcuirtear na bearta sin i bhfeidhm d’fhéadfadh sárú a bheith i gceist.

C. Cur chuige maidir le comhsheasmhacht le hAirteagal 15 den Treoir maidir le Ríomhthráchtáil/ Airteagal 8 den Ghníomh um Sheirbhísí Digiteacha

6. Ní chuirfidh an Coimisiún foráil ar bith i gcód sábháilteachta ar líne, ábhair threorach nó fógra comhairleach sábháilteachta ar líne (“Foráil Ábhartha”) a dhéanann riachtanach monatóireacht a dhéanamh ar ábhar nó céimeanna gníomhacha a ghlacadh go ginearálta chun fíricí nó cúinsí a léiríonn gníomhaíocht neamhdhleathach a lorg.

7. Féadfaidh an Coimisiún Foráil Ábhartha a ghlacadh is féidir cloí leis, de rogha an soláthróra, trí mhonatóireacht ghinearálta a dhéanamh nó i mbealaí eile.

8. Féadfaidh an Coimisiún Foráil Ábhartha a ghlacadh a dhéanann riachtanach monatóireacht theoranta a dhéanamh nach ionann é agus oibleagáid maidir le monatóireacht ghinearálta.

9. Féadfaidh an Coimisiún Foráil Ábhartha a ghlacadh a shonraíonn cúinsí faoi leith inar gá do sholáthróirí seirbhíse ainmnithe céimeanna gníomhacha a ghlacadh chun fíricí nó cúinsí a léiríonn gníomhaíocht neamhdhleathach a lorg.

D. Cúrsaí nós imeachta

10. Agus Forálacha Ábhartha á bhforbairt, deimhneoidh an Coimisiún dó féin go dtagann na forálacha molta leis an gcur chuige a leagtar amach i bparagraif 2 go 9 thuas.

11. Agus comhairliúchán ar bun maidir le dréacht de chód sábháilteachta ar líne, ábhair threorach nó fógra comhairleach sábháilteachta ar líne, lorgóidh an Coimisiún tuairimí na bhfreagróirí maidir le cé acu an bhfuil nó nach bhfuil forálacha iontu nach dtagann leis na díolúintí ó dhliteanas a leagtar amach i Rialacháin 16 go 18 de Rialacháin 2003 (nó Airteagail 4, 5 nó 6 den Ghníomh um Sheirbhísí Digiteacha) nó nach dtagann le hAirteagal 15 den Treoir maidir le Ríomhthráchtáil (nó le hAirteagal 8 den Ghníomh um Sheirbhísí Digiteacha).

12. Tabharfar cuireadh do fhreagróirí a léiriú go soiléir an chaoi a gcuireann foráil oibleagáid ar bith den chineál sin orthu, dar leo. Déanfaidh an Coimisiún na freagraí ar fad a fhaightear maidir leis an gceist sin a mheas, agus féadfar, má shíltear é a bheith cuí, an Fhoráil Ábhartha sa dréachtchód sábháilteachta ar líne, sa dréachtábhar treorach nó sa dréachtfhógra comhairleach sábháilteachta ar líne a nuashonrú, le cuntas a thabhairt ar thuairimí na bhfreagróirí.

13. Deimhneoidh an Coimisiún go soiléir ina fhreagra ar chomhairliúchán ar bith a chuirtear ar fáil in éineacht le leagan deiridh cóid sábháilteachta ar líne, ábhar treorach nó fógra comhairleach sábháilteachta ar líne go bhfuil sé sásta go bhfuil na nithe seo fíor i gcás an leagain deiridh:

a. níl sa leagan deiridh foráil ar bith lena leagtar síos gur sárú é do sholáthróir seirbhíse ainmnithe ábhar neamhdhleathach a tharchur nó a óstáil, a fhad is go gcloíonn an soláthróir leis na coinníollacha i Rialacháin 16 go 18 de Rialacháin 2003 (nó leis na coinníollacha comhfhreagracha in Airteagal 4, 5 agus 6 den Ghníomh um Sheirbhísí Digiteacha); agus

b. níl sa leagan deiridh foráil ar bith a dhéanann riachtanach monatóireacht a dhéanamh ar ábhar nó céimeanna gníomhacha a ghlacadh go ginearálta chun fíricí nó cúinsí a léiríonn gníomhaíocht neamhdhleathach a lorg.


Aguisín
San Aguisín seo tá na príomhfhorálacha reachtúla atá ábhartha i gcomhthéacs Straitéis Chomhlíontach Ríomhthráchtála an Choimisiúin


A. Rialacháin 16 go 18 de Rialacháin 2003 Rialachán 16
Dliteanas soláthróirí seirbhíse idirghabhála - “cainéal fórach.”
(1) Ní bheidh soláthróir seirbhíse idirghabhála faoi dhliteanas i leith faisnéis a tharchuireann sé nó sí i líonra cumarsáide sa chás —
(a) gur fhaighteoir seirbhíse ábhartha a cuireadh ar fáil dó nó di (seirbhís arb ionann é agus tarchur na faisnéise sin i líonra cumarsáide) a chuir an fhaisnéis ar fáil dó nó di, nó
(b) gurb éard atá i gceist le seirbhís ábhartha a chuireann sé nó sí ar fáil ná rochtain a chur ar fáil ar líonra cumarsáide,
agus, i gceachtar cás, go gcloítear leis na coinníollacha seo a leanas —
(i) nár thionscain an soláthróir seirbhíse idirghabhála an tarchur,
(ii) nár roghnaigh an soláthróir seirbhíse idirghabhála faighteoir an tarchuir, agus
(iii) nár roghnaigh ná nár leasaigh an soláthróir seirbhíse idirghabhála an fhaisnéis sa tarchur.
(2) I measc tagairtí i bparagraf (1) do ghníomh tarchuir agus soláthar rochtana, tá tagairtí maidir le stóráil uathoibríoch, idirmheánach agus neamhbhuan na faisnéise a tharchuirtear a mhéid a tharlaíonn sé seo ar mhaithe leis an tarchur a chur i gcrích sa líonra cumarsáide amháin, agus ar choinníoll nach stóráltar an fhaisnéis ar feadh tréimhse ar bith níos faide ná mar is gá don tarchur.
(3) Ní bheidh tionchar ag an Rialachán seo ar chumhacht aon chúirte ordú a dhéanamh i leith soláthróirí seirbhíse idirghabhála, ag éileamh ar an soláthróir gan aon cheart dlíthiúil a shárú, nó deireadh a chur leis an sárú.
Rialachán 17 Taisceadh.
(1) Ní bheidh an soláthróir seirbhíse idirghabhála faoi dhliteanas i leith stóráil uathoibríoch, idirmheánach agus neamhbhuan na faisnéise, a dhéantar ar mhaithe le tarchur na faisnéise seo chuig úsáideoirí eile na seirbhíse ar a n-iarratas a dhéanamh níos éifeachtaí, sa chás -
(a) go ndéanann an soláthróir seirbhíse ábhartha an stóráil sin i gcomhthéacs sholáthar seirbhíse ábhartha, seirbhís arb ionann é agus an tarchur i líonra cumarsáide faisnéise atá curtha ar fáil ag faighteoir na seirbhíse sin,
agus
(b) go gcloítear leis na coinníollacha seo a leanas —
(i) ní leasóidh an soláthróir seirbhíse idirghabhála an fhaisnéis,
(ii) 

(iii) cloífidh an soláthróir seirbhíse idirghabhála leis na coinníollacha a bhaineann le rochtain a fháil ar an bhfaisnéis,
(iv) cloífidh an soláthróir seirbhíse idirghabhála le haon riail a bhaineann leis an bhfaisnéis a nuashonrú a sonraíodh ar bhealach a bhfuil aitheantas agus glacadh forleathan aige sa tionscail,
(v) ní bheidh baint ag an soláthróir seirbhíse idirghabhála le húsáid dhleathach na teicneolaíochta, a bhfuil aitheantas agus glacadh forleathan aici sa tionscail chun sonraí a fháil maidir le húsáid na faisnéise sin, agus
(vi) feidhmeoidh an soláthróir seirbhíse idirghabhála go sciobtha chun fáil réidh le nó bac a chur ar rochtain ar fhaisnéis a stóráladh ar chloisteáil dó go bhfuarthas réidh leis an bhfaisnéis i mbunfhoinse an líonra nó gur cuireadh bac ar rochtain a fháil uirthi, nó gur éiligh cúirt nó údarás riaracháin go bhfaighfear réidh leis an bhfaisnéis nó go gcuirfear bac ar rochtain ar an bhfaisnéis.
(2) Ní bheidh tionchar ag an Rialachán seo ar chumhacht aon chúirte ordú a dhéanamh i leith soláthróirí seirbhíse idirghabhála, ag éileamh ar an soláthróir gan aon cheart dlíthiúil a shárú, nó deireadh a chur leis an sárú.

Rialachán 18 Óstáil.
(1) Ní bheidh soláthróir seirbhíse idirghabhála a chuireann seirbhís ábhartha ar fáil a bhaineann le stóráil faisnéise, atá curtha ar fáil ag faighteoir na seirbhíse sin dó, faoi dhliteanas i leith na faisnéise a stóráladh ar iarratas an fhaighteora sin, sa chás -
(a) nach bhfuil eolas ag an soláthróir ar an ngníomhaíocht mhídhleathach a tharla agus, maidir le damáistí a éileamh, nach bhfuil na fíricí ná na cúinsí a bhaineann leis an ngníomhaíocht mhídhleathach ar eolas aige, nó
(b) go ngníomhaíonn an soláthróir seirbhíse idirghabhála go sciobtha ar chloisteáil dó faoin ngníomhaíocht mhídhleathach chun fáil réidh le nó bac a chur ar rochtain ar an bhfaisnéis.
(2) Ní chuirfear paragraf (1) i bhfeidhm sa chás go bhfuil faighteoir na seirbhíse ag feidhmiú faoi údarás nó faoi smacht an tsoláthróra seirbhíse idirghabhála a dtagraítear dó sa pharagraf sin.
(3) Ní bheidh tionchar ag an Rialachán seo ar chumhacht aon chúirte ordú a dhéanamh i leith soláthróirí seirbhíse idirghabhála, ag éileamh ar an soláthróir gan aon cheart dlíthiúil a shárú, nó deireadh a chur leis an sárú.

B. Airteagal 15 den Treoir maidir le Ríomhthráchtáil 
Ní bheidh aon oibleagáid ghinearálta monatóireacht a dhéanamh
1. Ní chuirfidh Ballstáit aon oibleagáid ghinearálta i bhfeidhm ar sholáthróirí, nuair atá na seirbhísí faoi rialacháin 12, 13 agus 14 á gcur ar fáil acu, monatóireacht a dhéanamh ar an bhfaisnéis a scaipeann nó a stórálann siad, agus ná oibleagáid ghinearálta maidir le fíricí nó cúinsí a léiríonn gníomhaíocht neamhdhleathach a lorg go gníomhach.
2. Is féidir le Ballstáit oibleagáidí do sholáthróirí seirbhíse na sochaí faisnéise a bhunú chun go gcuirfear na húdaráis phoiblí inniúla ar an eolas go pras maidir le gníomhaíochtaí neamhdhleathacha a líomhnaítear nó faisnéis curtha ar fáil ag faighteoirí a seirbhíse nó oibleagáidí chun ainmneacha fhaighteoirí a seirbhíse a bhfuil socrú eatarthu maidir le stóráil a insint do na húdaráis inniúla, ar a n-iarratas.

C. An tAcht um Sheirbhísí Digiteacha
CAIBIDIL II Rialacháin 2022/2065 DLITEANAS SOLÁTHROÍRÍ SEIRBHÍSE IDIRGHABHÁLA

Airteagal 4
‘Cainéal fórach’
1. Sa chás go gcuirtear seirbhís na sochaí faisnéise ar fáil a bhfuil tarchur i líonra cumarsáide faisnéise atá curtha ar fáil ag faighteoir na seirbhíse sin i gceist léi, nó rochtain a chur ar fáil ar líonra cumarsáide, ní bheidh an soláthróir seirbhíse faoi dhliteanas i leith na faisnéise a tarchuireadh nó a fuarthas rochtain uirthi, ar an gcoinníoll:
a) nach dtionscnaíonn an soláthróir seirbhíse idirghabhála an tarchur,

b) nach roghnaíonn an soláthróir seirbhíse idirghabhála faighteoir an tarchuir; agus

c) nach roghnaíonn ná nach leasaíonn an soláthróir seirbhíse idirghabhála an fhaisnéis sa tarchur.
2. I measc tagairtí i bparagraf 1 do ghníomh tarchuir agus soláthar rochtana, tá tagairtí maidir le stóráil uathoibríoch, idirmheánach agus neamhbhuan na faisnéise a tharchuirtear sa mhéid is go dtarlaíonn sé seo ar mhaithe leis an tarchur a chur i gcrích sa líonra cumarsáide amháin, agus ar an gcoinníoll nach stóráltar an fhaisnéis ar feadh tréimhse ar bith níos faide ná mar is gá don tarchur.
3. Ní bheidh tionchar ag an Airteagal seo ar chumhacht údaráis dhlíthiúil nó riaracháin, i gcomhréir le córas dlí Bhallstáit, iarradh ar an soláthróir seirbhíse stop nó bac a chur ar shárú.

Airteagal 5

‘Taisceadh’

1. Sa chás go gcuirtear seirbhís na sochaí faisnéise ar fáil a bhfuil tarchur i líonra cumarsáide faisnéise atá curtha ar fáil ag faighteoir na seirbhíse sin i gceist léi, ní bheidh an soláthróir seirbhíse faoi dhliteanas i leith stóráil uathoibríoch, idirmheánach agus neamhbhuan na faisnéise sin, a dhéantar ar mhaithe le tarchur na faisnéise seo chuig úsáideoirí eile na seirbhíse ar a n-iarratas a dhéanamh níos éifeachtaí, ar an gcoinníoll go nglacann an soláthróir lena leanas:
a) nach leasófar an fhaisnéis;

b) go gcloífear leis na coinníollacha a bhaineann le rochtain a fháil ar an bhfaisnéis;

c) go gcloífear le haon riail a bhaineann leis an bhfaisnéis a nuashonrú, a sonraíodh ar bhealach a bhfuil aitheantas agus glacadh forleathan aige sa tionscail;

d) nach mbeidh baint aige le húsáid dhleathach na teicneolaíochta, a bhfuil aitheantas agus glacadh forleathan aici sa tionscail chun sonraí a fháil maidir le húsáid na faisnéise sin; agus

e) go bhfeidhmeofar go sciobtha chun fáil réidh le nó bac a chur ar rochtain ar fhaisnéis a stóráladh ar chloisteáil dó go bhfuarthas réidh leis an bhfaisnéis i mbunfhoinse an líonra nó gur cuireadh bac ar rochtain a fháil uirthi, nó gur éiligh cúirt nó údarás riaracháin go bhfaighfear réidh leis an bhfaisnéis nó go gcuirfear bac ar rochtain ar an bhfaisnéis.
2. Ní bheidh tionchar ag an Airteagal seo ar chumhacht údaráis dhlíthiúil nó riaracháin, i gcomhréir le córas dlí Bhallstáit, iarradh ar an soláthróir seirbhíse stop nó bac a chur ar shárú.
[bookmark: _Hlk148081280]

Airteagal 6 

Óstáil

1. Sa chás go gcuirtear seirbhís na sochaí faisnéise ar fáil a bhfuil tarchur i líonra cumarsáide faisnéise atá curtha ar fáil ag faighteoir na seirbhíse sin i gceist léi, ní bheidh an soláthróir seirbhíse faoi dhliteanas i leith na faisnéise a stóráladh ar iarratas fhaighteoir na seirbhíse, ar an gcoinníoll go nglacann an soláthróir lena leanas:
a) nach raibh eolas aige ar an ngníomhaíocht neamhdhleathach a tharla agus, maidir le damáistí a éileamh, nach bhfuil na fíricí ná na cúinsí a bhaineann leis an ngníomhaíocht neamhdhleathach ar eolas aige; nó

b) go ngníomhófar go sciobtha ar chloisteáil dó faoin ngníomhaíocht mhídhleathach chun fáil réidh le nó bac a chur ar rochtain ar an bhfaisnéis.
2. Ní chuirfear paragraf (1) i bhfeidhm sa chás go bhfuil faighteoir na seirbhíse ag feidhmiú faoi údarás nó faoi smacht an tsoláthróra seirbhíse idirghabhála.
3. Ní chuirfear Paragraf 1 i bhfeidhm maidir leis an dliteanas de réir an dlí um chosaint tomhaltóirí na n-ardán ar líne a cheadaíonn do thomhaltóirí deireadh a chur le cianchonarthaí le trádálaithe, sa chás go sílfeadh an gnáth-thomhaltóir ón bhfaisnéis tugtha ar an ardán ar líne nó ón gcaoi go ndearnadh an t-idirbheart atá faoi thrácht, gur sholáthair an t-ardán ar líne féin nó faighteoir na seirbhíse atá ag feidhmiú faoina údarás nó faoina smacht, an fhaisnéis nó an táirge nó an tseirbhís ar chuspóir an idirbhirt é.
4. Ní bheidh tionchar ag an Airteagal ar chumhacht údaráis dhlíthiúil nó riaracháin, i gcomhréir le córas dlí Bhallstáit, iarradh ar an soláthróir seirbhíse stop nó bac a chur ar shárú.

Airteagal 7
Fiosrúcháin de do thoil féin agus comhlíontacht dhlíthiúil
Ní mheasfar nach mbaineann na díolúintí dliteanais le soláthróirí seirbhísí idirghabhála a dtagraítear dóibh in Airteagail 4, 5, agus 6 mar gheall go mbítear i mbun fiosrúchán as a dtoil féin le dea-intinn agus ar bhealach díograiseach, nó go nglactar céimeanna eile a dhíríonn ar ábhar neamhdhleathach a aimsiú, a aithint agus stop nó bac a chur ar rochtain air, nó go nglactar na céimeanna riachtanacha chun riachtanais dlí an Aontais agus an dlí náisiúnta a chomhlíonadh, de réir dlí an Aontais, lena n-áirítear na riachtanais atá leagtha amach sa Rialachán seo.

Airteagal 8
Ní bheidh aon oibleagáid maidir le monatóireacht ghinearálta ná fíricí a lorg go gníomhach
Ní chuirfear aon oibleagáid ghinearálta ar sholáthróirí maidir le monatóireacht a dhéanamh ar an bhfaisnéis a tharchuireann nó a stórálann soláthróirí seirbhíse idirghabhála, ná le fíricí nó cúinsí a léiríonn gníomhaíocht neamhdhleathach a lorg go gníomhach.

